Nafarroako Parlamentuko Mahaiak, 2017ko urtarrilaren 23an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Cristina Altuna Ochotorena andreak aurkezturiko jabeldura, Nafarroan emakumezko kirola sustatzeko politikari buruzkoa.

2. Jabeldura hori Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

JABELDURAREN TESTUA

Unión del Pueblo Navarro parlamentu-taldeari atxikitako Cristina Altuna Ochotorena foru parlamentariak, Legebiltzarreko Erregelamenduak ematen dizkion ahalmenez baliatuz, honako jabeldura hau aurkezten du:

Nafarroako Kirolari buruzko uztailaren 5eko 15/2001 Foru Legeak funtsezko xede gisa ezartzen du “kirola Nafarroako herritar ororen eskubidetzat hartzea, alegia, herritar guztiek dutela eskubidea kirola ezagutu eta horretan aritzeko, libre eta nor bere borondatez, berdintasunean oinarrituta eta sexua, adina edo bestelako inguruabarrak bazterkeriarako arrazoia izan gabe”. 

Ohartzen gara xede hori lortzea erronka etengabe bat dela nafar politiketan, eta hori dela-eta nondik abiatzen garen aztertu beharra dago. Azpimarragarria da zer-nolako aldea dagoen gizonezkoen eta emakumezkoen lizentzia-kopuruan Nafarroan. 2015ean, guztira erregistratutako 75.343 lizentzien % 73,95 gizonezkoen mailei zegozkien (55.720 lizentzia), eta % 26,04, berriz, emakumezkoen mailei (19.623 lizentzia). 

Espainiako ikasleen kirol-ohiturei buruzko azken inkestaren arabera (2011), ikasleen % 63k egiten du kirola modu antolatuan. Sexuen arteko aldea 20 puntukoa da: mutilen % 73k egiten du jarduera fisiko-kirolezko bat modu antolatuan; nesken kasuan, aldiz, % 73k. Alde hori helduen artean ere ematen da.

Txostenak dio jarduera fisiko-kirolezkoa murriztu egiten dela nerabezarora heltzean: 6-7 urtekoen artean % 64k egiten dute halako jardueraren bat, eta ehuneko hori % 50era jaisten da 16-18 urtekoen artean. Nabarmena da, halere, nesken kasuan mutilenean baino handiagoa dela kirola egiteari uzten diotenen kopurua. Eskola-populazioan eta helduenean mantendu egiten da sexuen artean ematen den alde hori; beraz, azpimarratzen da eskola-adinean kirola egiteko ohitura hartu beharra dagoela, eta oinarrizko kiroletik hasita bermatu behar dela aukera-berdintasuna. 

Hori dela-eta, gizonezkoen eta emakumezkoen arteko aukera-berdintasunean aurrerabidea egiteko xedez eta neskek jarduera fisiko-kirolezkoa lehenago ez uztea lortzeko xedez, Nafarroan emakumezkoen kirola bultzatzeko politikari buruzko jabeldura aurkezten diogu Nafarroako Gobernuari. 

